
Broj: 07-26-7-020-2/24 

Sarajevo, 20. mart 2025. godine 

 

Konkurencijsko vijeće Bosne i Hercegovine na temelju članka 25. stavak (1) točka f. 

Zakona o konkurenciji (“Službeni glasnik BiH”, br. 48/05, 76/07 i 80/09), a po 

Zahtjevu za izdavanje mišljenja Društva za upravljanje Evropskim dobrovoljnim 

penzijskim fondom a.d. Banja Luka, Kralja Petra I Karađorđevića 109/III, 78 000 

Banja Luka, Bosna i Hercegovina, zaprimljenog dana 20. novembra 2025. godine pod 

brojem: 07-26-7-020-1/24, na 24. (dvadesetčetvrtoj) sjednici održanoj dana 20. marta 

2025. godine, je donijelo  

 

 

MIŠLJENJE 

 

 

Konkurencijsko vijeće Bosne i Hercegovine (u daljem tekstu: Konkurencijsko vijeće) 

je dana 20. novembra 2024. godine zaprimilo pod brojem: 07-26-7-020-1/24 Zahtjev 

za izdavanje mišljenja (u daljem tekstu: Zahtjev) podnosioca Društva za upravljanje 

Evropskim dobrovoljnim penzijskim fondom a.d. Banja Luka, Kralja Petra I 

Karađorđevića 109/III, 78 000 Banja Luka, Bosna i Hercegovina (u daljem tekstu: 

EPF a.d. Banja Luka).  

 

U dostavljenom zahtjevu se navodi kako je EPF a.d. Banja Luka jedini privredni 

subjekt koji se bavi djelatnošću organizovanja i upravljanja dobrovoljnim penzionim 

fondovima i penzionim planovima u Bosni i Hercegovini, te ima dominantni položaj 

na relevantnom tržištu u Bosni i Hercegovini. Kao jedna vrsta zajedničkog ulaganja, 

osnovan je od strane četiri dioničara: Triglav, pokojinska družba, d.d. Ljubljana, 

Republika Slovenija, (34% udjela u osnovnom kapitalu), Penzijski rezervni fond 

Republike Srpske (33% udjela u osnovnom kapitalu), EBRD – Evropska banka za 

obnovu i razvoj (16,5% udjela u osnovnom kapitalu) i ENEF – Fond za upravljanje 

poduzeća (16,5% udjela u osnovnom kapitalu). Kao takvo, dobilo je dozvolu za rad – 

obavljanje djelatnosti organizovanja i upravljanja dobrovoljnim penzionim fondovima 

i penzionim planovima Rješenjem broj 4.05-559-1/17 od 30. maja 2017. godine od 

strane Agencije za osiguranje Republike Srpske. Kao jedino, Društvo je upisano u 

registar društava za upravljanje dobrovoljnim penzionim fondovima koji se vodi pri 

Agenciji za osiguranje Republike Srpske pod brojem: RDU-1.  

 

U Zahtjevu se dalje navodi kako je dana 23. maja 2024. godine, a na osnovu člana 14. 

stav (4) Zakona o dobrovoljnim penzionim fondovima i penzionim planovima 

(„Službeni glasnik Republike Srpske“ broj: 13/09 i 107/19), EPF a.d. Banja Luka je 

podnijelo Obavještenje o namjeri transakcija dionicama EPF a.d. Banja Luk,  Agenciji 

za osiguranje Republike Srpske za dva dioničara: EBRD i ENEF, u kojem iskazuju 

namjeru prodaje svojih dionica postojećem dioničaru Triglav, pokojinska družba, d.d. 

Ljubljana, Republika Slovenija, čime bi isti stekao 67% udjela u osnovnom kapitalu. 

Takođe navodi se i kako namjeravana transakcija ne proizvodi učinke koji bi za 

posljedicu imali bilo kakvo narušavanje tržišne konkurencije, kao što ni učesnici 

koncentracije ne ostvaruju uslov iz člana 14. stav (1) tačka a) Zakona o konkurenciji 

(„Službeni glasnik BiH“ broj 48/05, 76/07 i 80/09).  

Na osnovu svega navedenog od Konkurencijskog vijeća se traži mišljenje je li društvo 

EPF a.d. Banja Luka ili Triglav d.d. Ljubljana obveznik prijave koncentracije, 

odnosno postoji li obaveza prema Zakonu o konkurenciji i Konkurencijskom vijeću.  

 

Postupajući po podnesenom Zahtjevu, analizom svih dostavljenih podataka i činjenica 

iz Zahtjeva, a na osnovu Zakona o konkurenciji, Konkurencijsko vijeće je mišljenja 

kako navedena poslovna transakcija predstavlja koncentraciju kako je opisano u članu 

12. stav (1) tačka b) Zakona o konkurenciji, budući da se radi o „kupovini većine 

dionica“ od strane privrednog subjekta Triglav d.d. Ljubljana u EPF a.d. Banja Luka, 

koji će nakon provedene transakcije steći 67% udjela u EPF a.d. Banja Luka. 

 

Obaveza prijave koncentracije i uslovi za prijavu propisani su članom 14. Zakona o 

konkurenciji i Odlukom o načinu podnošenja prijave i kriterijima za ocjenu 

koncentracija privrednih subjekata („Službeni glasnik BiH“, broj 34/10), i to kada su 

ispunjeni uslovi o ukupnim prihodima učesnika koncentracije, ili visini tržišnih udjela 

na relevantnom tržištu. Budući da je u Zahtjevu navedeno da EPF a.d. Banja Luka ima 

dominantni položaj na relevantnom tržištu, odnosno da je EPF a.d. Banja Luka jedini 

privredni subjekt koji se bavi djelatnošću organizovanja i upravljanja dobrovoljnim 

penzionim fondovima, Konkurencijsko vijeće je mišljenja da navedena poslovna 

transakcija podliježe obavezi prijave koncentracije, odnosno privredni subjekt Triglav 

d.d. Ljubljana je u obavezi prijave koncentracije u skladu sa Zakonom o konkurenciji.  

 

Ovo mišljenje je dato isključivo na osnovu podataka iz Zahtjeva, te ukoliko isti 

odstupaju od navedenih ovo mišljenje se ne može primijeniti.  

 

        

Predsjednik 

 

               Ivo Jerkić 

 

 

             Dostaviti: 

- Naslovu, 

- U spis. 

 


